
At sylw: Optometryddion, Optegwyr Cyflenwi a Rheolwyr Practis Optometreg yng Nghymru
26.7.2023
Annwyl Gydweithwyr,
[bookmark: _Hlk141271906]Cyfathrebiad 2: Datganiad cynnal, er gwybodaeth yn unig - Hysbysiad ymlaen llaw am weithredu Gwasanaethau Offthalmig Cyffredinol Cymru (WGOS)
Mae’r datganiad hwn yn rhoi’r wybodaeth ddiweddaraf am reoliadau allweddol Gwasanaethau Offthalmig Cyffredinol (GOS) a datblygiadau o ran darparu gwasanaethau yng Nghymru. Bydd gwybodaeth fanylach yn amlinellu'r camau y mae angen eu cymryd yn cael eu darparu mewn bwletinau wythnosol o fis Awst. Mae'r hysbysiad ymlaen llaw hwn yn rhoi amser i chi ystyried sut y gallai'r newidiadau effeithio arnoch chi, eich gweithlu a'ch busnes, ac i wneud unrhyw baratoadau angenrheidiol a all fod yn ofynnol.
Mae Llywodraeth Cymru a GIG Cymru wedi cydnabod gofal llygaid sylfaenol fel rhan fawr o’r ateb i ddarparu gofal llygaid eithriadol yng Nghymru, gydag uchelgeisiau ar gyfer gwasanaethau gofal llygaid sylfaenol mwy modern ac ystwyth sy’n canolbwyntio ar y claf. Bydd y dull blaengar hwn o wneud defnydd llawn o sgiliau a phrofiad optometryddion a'u cydweithwyr yn helpu i wella'r problemau capasiti y mae gwasanaethau llygaid ysbytai yn eu hwynebu ar hyn o bryd a darparu gofal yn nes at gartrefi cleifion, gan wella canlyniadau cleifion yn y pen draw.
Mae’r gwaith sydd ar y gweill i weithredu’r telerau gwasanaeth dan gontract newydd ar gyfer y maes optometreg wedi bod yn mynd rhagddo’n dda yn dilyn cytundeb cenedlaethol rhwng Llywodraeth Cymru, GIG Cymru ac Optometreg Cymru ym mis Gorffennaf 2022, ac a gadarnhawyd yn natganiad dilynol y Gweinidog ym mis Medi 2022. Mae hwn yn gam ymlaen i’w groesawu i’r proffesiwn cyfan yng Nghymru, GIG Cymru a’r dinasyddion y maent yn eu gwasanaethu.
Daeth ymgynghoriad diweddar Llywodraeth Cymru “Cynigion i ddiwygio’r gwasanaethau offthalmig a ddarperir mewn gofal sylfaenol yng Nghymru” i ben ym mis Mehefin 2023.  Ar ôl rhoi ystyriaeth briodol i’r ymatebion a ddaeth i law, mae’r newidiadau rheoleiddio gofynnol bron wedi’u cwblhau, yn amodol ar brosesau safonol Senedd Cymru, gyda’r bwriad o osod y rheoliadau ym mis Medi/Hydref 2023. Er na fydd newidiadau rheoliadol yn cael eu cadarnhau nes iddynt gael eu gosod gerbron y Senedd, byddant yn dod i rym 21 diwrnod ar ôl gosod y rheoliadau.
1. Isafswm safon y ddarpariaeth gwasanaeth yng Nghymru
Er mwyn darparu gwasanaethau craidd yng Nghymru mae angen darparu gwasanaethau WGOS 1 a WGOS 2.  Mae gwasanaethau WGOS 1 yn debyg i’r prawf golwg GOS presennol, gydag elfennau ychwanegol yn cynnwys rhoi cyngor ynghylch atal a llesiant ynghyd â datblygu cynllun rheoli cleifion. Mae gwasanaethau WGOS 2 yn cyd-fynd â gwasanaethau presennol Archwiliadau Iechyd Llygaid Cymru (EHEW). 
Mae'n ofynnol i’r holl optometryddion sy'n ymarfer yng Nghymru, gan gynnwys optometryddion locwm a darparwyr gwasanaethau symudol (yn y cartref), a chontractwyr gael eu hachredu gan EHEW cyn y dyddiad dod i rym, yn ogystal â chwblhau 4 modiwl newydd (gweler adran 4).


2. Adeiladau ac offer
Bydd safon ofynnol gwasanaethau WGOS 1 a WGOS 2 yng Nghymru yn berthnasol i safleoedd sefydlog a darparwyr gwasanaethau symudol (yn y cartref). 
Bydd angen i ddarparwyr gwasanaethau symudol gofrestru a chwblhau datganiad gyda Phartneriaeth Cydwasanaethau GIG Cymru (PCGC) i gadarnhau bod yr offer priodol ar gael i ddarparu gwasanaethau GIG Cymru.
3. Rhestrau Offthalmig
Ar y dyddiad dod i rym, bydd yr holl gontractwyr ac ymarferwyr sydd ar hyn o bryd ar restr offthalmig neu restr atodol Bwrdd Iechyd Lleol (BILl) yng Nghymru, yn trosglwyddo i Restr Offthalmig BILl newydd. Bydd y rhestr hon yn cynnwys dwy ran, y gyntaf ar gyfer contractwyr (y rhestr offthalmig o’r blaen), a'r ail ar gyfer ymarferwyr (y rhestr atodol o’r blaen). 
3.1	Er mwyn aros ar y rhestr offthalmig, bydd yn ofynnol i gontractwyr gadarnhau gyda'u BILl sy’n gyfrifol am gynnal y rhestr offthalmig, o fewn 28 diwrnod o ddyddiad dod i rym y rheoliadau, bod:  
a. gan bob ymarferydd sy'n darparu WGOS (Gwasanaethau Offthalmig Cyffredinol Cymru) y cymwysterau angenrheidiol i wneud hynny (Ymarferydd Meddygol Offthalmig (OMP) neu Optometrydd ynghyd ag achrediad EHEW). 
b. staff sy’n cyflawni gwasanaethau offthalmig sylfaenol GIG Cymru neu a gyflogir i gynorthwyo i ddarparu gwasanaethau, wedi cael yr holl hyfforddiant rhagarweiniol angenrheidiol a gofynnol (adran 4). 
3.2	Bydd yn ofynnol i gontractwyr ddarparu manylion yr holl optegwyr cyflenwi sydd wedi'u cofrestru gyda'r Cyngor Optegol Cyffredinol (GOC) ac a gyflogir gan y contractwr, i'r BILl at ddibenion cynnal rhestr weinyddol o optegwyr cyflenwi ac optegwyr lensys cyffwrdd.
3.3	Mae'n ofynnol i fyfyrwyr optometreg, sydd wedi'u cofrestru gyda'r GOC ac a gyflogir gan gontractwr, gael eu cynnwys yn rhan dau o'r rhestr offthalmig. Mae hyn yn berthnasol i bob optometrydd cyn cofrestru cyfredol. Bydd yr un dyletswyddau o ran ymgymryd â'r holl hyfforddiant rhagarweiniol angenrheidiol a gofynnol yn berthnasol i fyfyrwyr optometreg i'w cynnwys ar y rhestr. 
Bydd y dyddiad dod i rym ar gyfer myfyrwyr optometreg yn ddiweddarach yn y flwyddyn ariannol, a rhagwelir y bydd y dyddiad dod i rym yn gynnar yn 2024; fodd bynnag, bydd gwybodaeth fanwl bellach yn cael ei rhannu yn yr wythnosau nesaf.
4. Hyfforddiant gorfodol cyn cynnwys unigolion ar restr offthalmig Cymru  
Bydd y modiwlau hyfforddiant gorfodol newydd a ddarperir gan Addysg a Gwella Iechyd Cymru (AaGIC) ar gael trwy blatfform hyfforddi ar-lein newydd ym mis Medi 2023.
Mae hyn yn cynnwys pedwar modiwl ychwanegol (tua 4 awr i gyd) a rhaid i bob grŵp y manylir arnynt isod ei gwblhau. Bydd rhagor o wybodaeth yn dilyn mewn bwletinau yn y dyfodol.
· Optometryddion: 
· Pedwar modiwl gorfodol ar-lein
· Rhaid bod optometryddion wedi'u hachredu gan EHEW (nid oes angen i rai sydd eisoes wedi'u hachredu ail-wneud yr hyfforddiant EHEW). 


· Optegwyr cyflenwi 
· Pedwar modiwl gorfodol ar-lein

· Optegwyr Lensys Cyffwrdd a fydd yn darparu asesiad blaen y llygad acíwt o dan y WGOS 1 newydd. 
· Pedwar modiwl gorfodol ar-lein
· Rhaid bod optegwyr lensys cyffwrdd wedi’u hachredu gan EHEW i ddarparu'r gwasanaeth hwn (nid oes angen i rai sydd eisoes wedi'u hachredu ail-wneud yr hyfforddiant EHEW).

· Staff practis eraill y mae’r contractwr yn eu hystyried yn gyflogedig neu’n cynorthwyo gyda pherfformiad gwasanaethau WGOS (tasgau dirprwyedig)
-Pedwar modiwl gorfodol ar-lein

5. Dyletswydd i sicrhau bod teclyn sylfaenol ar gael
Ar y dyddiad dod i rym, bydd dyletswydd ar bob contractwr sy’n darparu teclynnau optegol i sicrhau bod sbectolau priodol ar gael i gleifion sydd â hawl i daleb optegol, heb unrhyw gost ychwanegol i werth y daleb (am ddim i’r claf). Nid yw hyn yn atal y claf rhag uwchraddio ei fframiau neu ei lensys os yw'n dymuno, ac nid yw ychwaith yn atal y contractwr rhag codi taliadau priodol i'r claf wneud hynny.
6. Cytuno ar oriau clinigol craidd rhwng y contractwr a'r bwrdd iechyd lleol
Mae gan gontractwyr eisoes ddyletswydd i hysbysu'r BILl am eu horiau agor ac unrhyw amrywiad i'w horiau agor; fodd bynnag, gan y bydd gwasanaethau craidd WGOS bellach yn cynnwys gwasanaethau WGOS 1 a WGOS 2, daw cynllunio a darparu gwasanaethau clinigol yn hanfodol i Fyrddau Iechyd Lleol.  Felly, bydd yr amseroedd y mae contractwyr yn darparu “gwasanaethau clinigol” (WGOS 1 a WGOS 2) yn disodli’r ddyletswydd “oriau agor” presennol. Bydd yr oriau agor clinigol yn cael eu cytuno rhwng y contractwr a'u BILl. 
7. Ansawdd ar gyfer Optometreg
Mae ansawdd ar gyfer optometreg (a thaliadau cysylltiedig) yn cynnwys pedair elfen sydd wedi’u cynnwys mewn rheoliadau:
a. Adrodd ar y Gweithlu Ar y dyddiad dod i rym, bydd gan gontractwyr ddyletswydd i ddarparu data gweithlu ar gyfer yr holl weithwyr cofrestredig sy'n gweithio yn eu practis (adroddiad chwarterol).  Darperir rhagor o fanylion am y mecanwaith adrodd. Bydd y data yn cael eu croesgyfeirio â’r rhestrau offthalmig a gweinyddol a ddisgrifir uchod ac yn cael eu defnyddio ar gyfer cynllunio a darparu gwasanaethau gan Fyrddau Iechyd Lleol.
b. Ansawdd ar gyfer Optometreg Cyflwyno templed a gytunwyd yn genedlaethol yn flynyddol - bydd rhagor o fanylion yn dilyn mewn bwletin yn y dyfodol.
c. Sylfaen mewn Gwella Ansawdd Bydd cwblhau’r wybodaeth hon yn ofynnol i unrhyw un sy’n darparu gwasanaethau offthalmig sylfaenol neu a gyflogir i gynorthwyo i ddarparu gwasanaethau (hyfforddiant gorfodol adran 4)
d. Archwilio (casglu data) Cwblhau archwiliadau cenedlaethol blynyddol (hyd at 3 archwiliad y flwyddyn) - bydd rhagor o fanylion yn dilyn mewn bwletin yn y dyfodol.


8. Mentrau Optometreg Cydweithredol
Bydd y rhwydwaith Optometreg Cydweithredol o weithwyr proffesiynol, sy’n rhannu arbenigedd ac yn gweithio gyda’i gilydd i ddefnyddio eu sgiliau unigryw, yn asesu anghenion eu poblogaethau clwstwr lleol. Bydd mentrau cydweithredol yn casglu gwybodaeth a phrofiad gweithwyr proffesiynol lleol i fapio’r gwasanaethau a ddarperir, nodi bylchau ac ystyried atebion i fynd i’r afael ag anghenion datblygu.  Mae gweithio gyda chymheiriaid proffesiynol ac ar draws ffiniau gwasanaeth yn galluogi'r gweithlu i ddarparu'r safonau gofal priodol i gleifion ac i eirioli dros eu cymuned i gyflawni gwelliannau system ehangach.
Ar y dyddiad dod i rym bydd dyletswydd ar gontractwyr i ddatblygu Mentrau Optometreg Cydweithredol.  Bydd y strwythur hwn yn cefnogi cysylltiad â chymheiriaid i adolygu ansawdd a diogelwch gwasanaethau lleol, rhannu profiadau ac arferion da ar gyfer y maes arbenigedd ac eirioli dros wella gwasanaethau. Bydd rhagor o fanylion yn dilyn mewn bwletin yn y dyfodol.
9. Atgyfeiriadau
Ar y dyddiad dod i rym pan fo contractwr, neu ymarferydd cymwys sy’n cynorthwyo’r contractwr i ddarparu gwasanaethau offthalmig sylfaenol, o’r farn bod claf sydd wedi cael prawf golwg yn dangos, wrth archwilio, arwyddion o anaf, afiechyd neu annormaledd yn y llygad neu mewn man arall a all fod angen triniaeth feddygol; neu os nad yw’n debygol o gyrraedd safon golwg foddhaol er gwaethaf defnyddio lensys cywiro, rhaid i’r contractwr, os yw’n briodol, a chyda chaniatâd y claf, gymryd y camau canlynol:
a. yn y lle cyntaf, gwneud atgyfeiriad i optometrydd sydd â chymwysterau sy'n briodol i anghenion y claf.
b. os yw’r contractwr o’r farn na fyddai atgyfeiriad o’r math a bennir ym mharagraff (a) yn diwallu anghenion y claf, dylai wneud atgyfeiriad i ysbyty offthalmig.
Mae’r newid pwysig hwn yn ei gwneud yn ofynnol i optometryddion atgyfeirio cleifion, yn y lle cyntaf a lle bo’n briodol, i bractis sy’n darparu gwasanaethau WGOS 3, WGOS 4 neu WGOS 5.
Sylweddolwn y bydd contractwyr ac ymarferwyr angen manylion pellach. Darperir y manylion hyn trwy fwletinau wythnosol a gweminarau rheolaidd ar gyfer y proffesiwn dros yr wythnosau a'r misoedd nesaf. 
I gael gohebiaeth yn y dyfodol trwy e-bost, cofrestrwch eich cyfeiriad e-bost yma. 

